
విశదభావము కీర్తివిలసనంబునఁ గాని, తనమంతనంబునఁ దగులనీక

దీర్ఘభావము శత్రుదీనత్వమునఁ గాని, తనదుకోపంబునఁ దగులనీక



	 







	గీ.	
యంబుధులు కేళకుళులు కులాచలములు, మేడ లలచక్రగిరిచుట్టుగోడ గాఁగ

నవనిఁ బాలించె శుద్ధాంతభవన మట్ల, కీర్తిలక్ష్మీకళత్రుఁ డాక్షితివరుండు.

	సీ.	
సర్వసర్వంసహాజనము నర్థార్థిగా, కర్థి నర్థించుసమర్థ మయ్యె

బాతాళమున నుండుఫణికచ్ఛపాదులు, భార మేమియు లేనిబ్రదుకుఁ గనిరి

ఖచరలోకంబునఁ గ్రతుభుగ్జనంబులు, తృప్తిమైఁ గఱ్ఱునఁ ద్రేఁపఁ గనిరి

త్రిజగతి సంతతాతిథి యైనకలహాశి, నయనంబు లాకఁటిభయము మఱచె



	 







	గీ.	
దానగుణశాలి భూసముద్ధరణదక్షుఁ, డనిశమఖదీక్షితుండు మత్తారిహరణ

వివృతినిరతుండు యువనాశ్వవిభుసుతుండు, ఘనుఁడు మాంధాత నృపుఁడైన కాలమునను.

శరత్కాలవర్ణనము
 
	శా.	
ఆలోకోత్సవ మయ్యె నంత గజగండావిర్భవిద్దానకీ

లాలం బంబుజినీతటీవరమరాళం బుఝ్ఝితాంభస్సరి

త్కూలం బుత్సలగంధదుర్లలితవాతూలం బుదీర్ణేందురు

గ్జాలం బంగభవానుకూలము శరత్కాలంబు రమ్యాకృతిన్.

	సీ.	
జగతీస్థలము పట్టుచాలమి పరికించి, చాలించులీల వర్షములు వెలిచెఁ

గైకొన్ననీ రెల్లఁ గ్రక్కించి రవి నాఁక, విడుచులీల మొయిళ్లు విరియఁ బాఱెఁ

బ్రావృడ్జననితోడఁ బాసినబిడ్డ లై, పెంపేది నదుల శోషింపఁ జొచ్చె

రాజులు దండయాత్రలఁ ద్రొక్కుడగుభీతి, నిలఁ జొచ్చె నన రొంపు లివురఁ బాఱె



	 







	గీ.	
జలము కలక దేఱె సస్యము ల్పక్వంబు, లగుచు వచ్చెఁ దెల్ల నయ్యె దెసలు

ఱెల్లు పూఁచె నంచ లెల్లెడఁ గొలఁకుల, నుల్లసిల్లె శారదోదయమున.

	సీ.	
అంబుదంబులఁ గల్గునాసారవర్షంబు, కరిమదంబులయందుఁ గ్రాలుకొనియెఁ

గేకికేకలఁ గల్గుకాకలీభావంబు, కలమగోపికలవాగ్గతులఁ జేరెఁ

గేతకీతతిఁ గల్గుకృతవికాసస్ఫూర్తి, కుందవాటికలపైఁ గుదురుకొనియె

సురచాపమునఁ గల్గుపరభాగసంపత్తి, చేలకేగెడుశుకశ్రేణిఁ జెందె



	 







	గీ.	
బకకులంబులగతి విజృంభణమదంబు, మధురకలహంసకులముల నధివసించె

నఖిలలోకప్రసాదావహముగ వాన, కాల మరుగంగ నవశరత్కాల మైన.

	చ.	
శరదుదయంబున న్విగతసంకులపంకములౌట మార్గము

ల్గరగర నైన నైన వెసగాఁ జనసేరక యుండి రెల్లెడన్

దెరువరు లాత్మదృష్టి కతిథిత్వము గొల్పెడుపంటచేలపా

మరసతులం బథం బడుగు మాటికిమాటికి మాటలార్పుచున్.

		 ఈ పేజీలో చివరి మార్పు 13 సెప్టెంబరు 2022న 03:52కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

